
Xatırladaq ki, danışıqlar 
masasında əvvəlcə beş, daha sonra 
iki rayonun Azərbaycana qaytarıl-
ması, məcburi köçkünlərin evlərinə 
qayıtmaları, Dağlıq Qarabağda 
referendumun reallaşması və s. 
məsələlər yer almışdı. Lakin məlum 
olduğu kimi, artıq əvvəlki status-
kvo və təmas xətti mövcud deyil. 
Çünki Azərbaycan Ordusu Ali Baş 
Komandanın uzaqgörən siyasəti və 
gücü sayəsində artıq bəlli rayonları 
düşmən tapdağından azad edib və 
etməkdədir.

Prezidentimiz də dediyi kimi, 
Dağlıq Qarabağda heç bir referendum 
olmayacaq. Azərbaycan danışıqlar 
zamanı buna razılıq verməyib və indi 
ərazinin böyük bir hissəsinin geri 
alındığı bir vaxtda bundan söhbət belə 
gedə bilməz.

Prezident İlham Əliyev Yaponiya-
nın “Nikkei” qəzetinə müsahibəsində 
də bu barədə fikirlərini bildirib: 
“Əvvəlki satus-kvo artıq mövcud 
deyil, təmas xətti yoxdur. İndi 
Ermənistan rəhbərliyi daha məntiqli 
davranmalıdır və işğal edilmiş 
ərazilərin boşaldılmasına sadiq olma-
lıdır”.

Bu gün Azərbaycan işğalçı ölkəyə 
daha böyük itkilər vermədən əraziləri 
boşaltmaq imkanı yaradır, amma 
işğalçı dövlət, təəssüf ki, reallaşan 
təmaslarda konstruktiv addım atmaq 
barədə düşünmür. 

Ümumiyyətlə, düşmənin bu cür 
mövqeyi 30 ildir ki, davam edir. 
İndiyədək danışıqlar masasında 
əsas mövzu BMT Təhlükəsizlik 
Şurasının qətnamələrinə müvafiq 
şəkildə Azərbaycanın işğal edilən 
ərazilərinin boşaldılması olub. 
Lakin Ermənistanın baş naziri Nikol 

Paşinyan “Qarabağ Ermənistandır” 
bəyanatları və qondarma “dqr”i 
danışıqlara tərəf kimi salmaq cəhdləri 
ilə illərdir ki, mövcud masanı, necə 
deyərlər, alt-üst edib və müharibədən 
başqa çıxış yolu qoymayıb. 

Hərbi əməliyyatların başlan-
masından sonra qurulan təmaslarda 
Ermənistanın sərgilədiyi mövqe və 
mülki əhaliyə hücumları da göstərdi 
ki, bu ölkənin rəhbərliyi ilə nəyi isə 
müzakirə etmək, hansısa bir nəticəyə 
gəlmək mümkün deyil. Xüsusilə 
Moskvada əldə olunan birinci “hu-
manitar atəşkəs”dən saatlar sonra 
Gəncəyə ballistik raketlər atması, 
dinc əhalini qətlə yetirməsi, ikinci 
“humanitar atəşkəs”dən cəmi 2 dəqiqə 
sonra isə yenə mülki əhalini və yaşa-
yış məntəqələrini hədəf alması bunu 
təsdiqləyir.

Dövlətimizin başçısı çıxışların-
da atəşkəsə nail olmaq üçün edilən 
cəhdlərin uğursuzluğunun Ermənistanın 
Azərbaycanın yaşayış məntəqələrinə, 
mülki əhaliyə, hərbi mövqelərinə 
hücumlarının dayandırılmaması ilə 
bağlı olduğunu bildirib. Prezident İlham 
Əliyev daha sonra deyib: “Ermənistan 
azad edilmiş əraziləri yenidən geri 
götürmək istəyir, Azərbaycanın dinc 
əhalisinə qarşı hərbi cinayətlər törədir, 
şəhərləri ballistik raketlərlə atəşə tutur. 
Ermənistanın baş naziri N.Paşinyan 
zorakılığa və dinc əhaliyə qarşı hərbi 
cinayətlərin törədilməsinə görə şəxsən 
məsuliyyət daşıyır. Atəşkəsə birtərəfli 
qaydada nail olmaq mümkün deyil. 
Əgər Azərbaycana hücum olunursa, 
onun həm özünü müdafiə etmək, həm 
də əks-hücuma keçmək hüququ var. 

haqqında ciddi düşünməlidir və əgər 
atəşkəsin səmərəli olmasını istəyirsə, 
atəşkəsi pozmamalı, artıq işğaldan 
azad edilmiş əraziləri geri götürməyə 
cəhd göstərməməli, işğal olunmuş 
bütün Azərbaycan ərazilərinin boşal-
dılması üçün üzərinə ciddi öhdəlik 
götürməlidir”.

Onu da qeyd edək ki, 
Azərbaycanla müharibə fonunda 
Ermənistanda iqtisadi-siyasi vəziyyət 
getdikcə gərginləşir. Düşmən ölkə 
dərin böhran şəraitində yaşayır, 
siyasi qüvvələr arasında parçalanma 
sürətlənir. Tezliklə “Qarabağ klanı”nın 
Ermənistandan olan siyasi qüvvələrlə 
toqquşmasının başlayacağı gözlənilir. 
Əslində, sülhə hazır olmayan həmin 
qüvvələr dərindən anlayılar ki, 
Paşinyan hakimiyyətdən getmək 

ərəfəsindədir. Yaxşı bilirlər o, hazırda 
müharibə cinayətləri ilə ölkəni siyasi-
iqtisadi uçuruma yuvarlayır. Bu isə 
Ermənistanın gələcək mövcudluğunu 
sual qarşısına qoyur. Şübhəsiz ki, 
belə bir şəraitdə işğalçı respublikada 
hakimiyyət uğurunda mübarizənin 
getdikcə şiddətlənməsi təbiidir. Yəni 
Köçəryan bir, Sərkisyan digər, hazırkı 
prezident isə başqa bir istiqamətdən 
mübarizə aparır. 

Azərbaycanda isə Ermənistandan 
fərqli vəziyyət hökm sürür. Respub-
likamızda hər bir kəs öz torpağında 
Vətən müharibəsi getdiyini yaxşı 
bilir, müharibənin haqq, ədalət savaşı 
olduğunu dərk edir. Ona görə də xal-
qımız Azərbaycan Prezidenti, Ali Baş 
Komandan İlham Əliyevi dəstəkləyir, 
dövlət başçımızın arxasında dayanır. 

İnsanlarımız cəbhə üçün, şanlı 
ordumuz üçün əlindən gələni etməyə 
çalışır. Bir sözlə, bu gün ölkəmizdə 
həmrəylik, milli vəhdət var, ruh 
yüksəkliyi yaşanır. 

Kifayət qədər güclü, qüdrətli 
Azərbaycan hazırda öz iradəsini 
və hökmünü göstərir, müstəqillik 
qazandığı ilk gündən qarşısına 
qoyduğu hədəfə doğru günbəgün 
uğurla irəliləyir, suverenliyinin, ərazi 
bütövlüyünün bərpası yolunda əzmlə 
mübarizə aparır. Erməni faşistlərinin 
30 il ərzində işğalda saxladıqları və 
dağıtdıqları bütün dini, mədəni, qədim 
abidələrimizin, xaraba qoyduqları ya-
şayış evlərimizin bərpasına hazırlaşır. 

Sonda onu da xatırladaq 
ki, bu gün Azərbaycanın haqq 
savaşında beynəlxalq hüquq bizim 

tərəfimizdədir. Bugünə kimi 
beynəlxalq təşkilatlar tərəfindən Dağ-
lıq Qarabağ münaqişəsinin həlli ilə 
bağlı çox önəmli qərarlar qəbul olu-
nub. BMT Təhlükəsizlik Şurasının 7 
bəyanatında və 4 qətnaməsində (822, 
853, 874, 884 nömrəli qətnamələr) 
Ermənistan dövlətinin işğalçı olduğu 
açıq şəkildə göstərilib. Torpaqların 
azad edilməsi, qaçqınların öz yurdla-
rına qayıtması tələb olunub. 1996-cı il 
dekabrın 2-3-də ATƏT-in Lissabonda 
keçirilən Zirvə toplantısında ulu öndər 
Heydər Əliyevin siyasi qətiyyəti və 
diplomatik prinsipiallığı nəticəsində, 
Ermənistan istisna olmaqla, 54 üzv 
dövlət tərəfindən Azərbaycanın haqlı 
mövqeyini müdafiə edən xüsusi sənəd 
imzalanıb.

Bütün bunlarla bərabər, Dağlıq 
Qarabağ münaqişəsinin başlan-
dığı vaxtdan indiyədək müxtəlif 
beynəlxalq təşkilatlar – Avropa Şurası, 
ATƏT, İslam Konfransı Təşkilatı, 
digər nüfuzlu qurumlar tərəfindən 
münaqişə ilə bağlı çox tutarlı və 
həqiqəti əks etdirən qətnamələr, 
qərarlar qəbul edilib. NATO-nun 
müvafiq sammitlərində Azərbaycanın 
ərazi bütövlüyü birmənalı şəkildə 
dəstəklənib.

Uzun illər ərzində Ermənistanın 
bu beynəlxalq tələblərə məhəl 
qoymadığını, mövcud status-kvonu 
hər vəhclə uzatmağa çalışdığını və 
beynəlxalq ictimaiyyətin də buna 
göz yumduğunu, üstəlik, düşmənin 
yeni təxribatlara, xalqımıza qarşı 
təhqiramiz davranışlara əl atdığını 
görən Azərbaycan pozulan haqq-
ədaləti indi məhz müzəffər ordumuzun 
gücü ilə bərpa edir.

V. BAYRAMOV, “Xalq qəzeti” 

Azərbaycan beynəlxalq səviyyədə tanınan 

ərazilərini erməni işğalından azad edir 
(əvvəli 4-cü səhifədə)

– Mən dedim, arzu edirəm 
ki, hərbi həll bu gün dayansın və 
biz danışıqlar masasına keçək. 
Əfsuslar olsun ki, bu hərbi amil 
çoxlu ziyan və qurbanlara səbəb 
olur. Ona görə də, substantiv 
danışıqlara, – bütün bu illər ərzində 
Ermənistanın etmək istədiyi kimi 
imitasiyaya yox, - substantiv 
danışıqlara nə qədər tez başlasaq, 
həll yolu bir o qədər tez tapılar. 
Həll yolu Azərbaycanın ərazi 
bütövlüyünə əsaslanır.

– Ölkənizin, regionun hüdud-
larından kənarda olan bəzilərinin 
narahatlıqları var. Bəlkə də bu, 
Sizi də narahat etməlidir ki, 
mövcud hüdudda olan münaqişə 
regional problemə çevrilə bilər. 
Türkiyənin real maraqları var, 
Rusiyanın real maraqları var, 
İranın real maraqları var. Siz həm 
iqtisadi, həm də siyasi cəhətdən 
nüfuzu olan bir ölkə kimi başla-
masına rəvac verdiyiniz bu regi-
onal burulğanda mövqeyinizin 
itirilməsini riskə atmırsınızmı?

– Münaqişə ərzində bizim 
bütün səylərimiz aktiv fazaya 
mümkün qədər tez son qoy-
maq məqsədi daşıyıb. Biz 
münaqişə genişlənsin deyə 
münaqişənin hər hansı formada 
beynəlmiləlləşdirilməsinin tamamilə 
əleyhinəyik. Ermənistanın etmək 
istədiyi məhz budur. Qeyd etdiyim 
kimi, onlar Rusiyadan münaqişə 
bölgəsinə hərbçilər göndərməyi xa-
hiş etdilər. Bu, tamamilə səmərəsiz 
və beynəlxalq hüquqa ziddir. Biz 
başqa ölkələrin müdaxilə etməsini 
istəmirik.

– Lakin Ermənistanda artıq 
Rusiyanın hərbi bazası var, bu, 
qeyri-qanuni deyil.

- Bəli, o, Ermənistandadır, 
Dağlıq Qarabağda yox. Onlar 
ruslardan Dağlıq Qarabağa qoşun 
göndərmələrini xahiş edirdilər. 
Biz bu barədə bilirik. Ona görə də 
bizim mövqeyimiz ondan ibarətdir 
ki, bütün region ölkələri və bü-
tün ölkələr münaqişədə birbaşa 
iştirakdan kənarda qalmalıdırlar. 
Kömək etmək istəyənlər və manda-
tı olanlar, ATƏT-in Minsk qrupunun 
həmsədrləri Ermənistanı inandır-
malıdırlar ki, - ümidvaram ki, bu 
gün Vaşinqtonda bu, baş verəcək, 
- təcavüzə son qoysun, atəşkəsə 
sadiq olsun və torpaqları boşalda-
caqlarına dair öhdəlik götürsün. 
Onlar bunu etmirlər.

- Körfəz müharibəsi zamanı 
belə fikir var idi ki, bütün bunlar 
neftə görədir. Döyüş bölgəsinin 
təqribən 50-60 mil yaxınlığında 
Sizin neft kəmərləriniz, enerji 
kəmərləriniz var. Siz çox mühüm 
enerji kəmərləri və qovşaqlarının 
bu və ya digər dərəcədə zərər 
çəkə biləcəyindən narahatsınız-
mı? Faktiki olaraq bu, bəlkə də, 
Sizin ordunuzu bu müharibəni 
aparmağa vadar edir?

– Əslində, biz narahatıq. Çünki 
biz Ermənistanın yüksək rütbəli 
rəsmilərinin bəyanatlarını eşit-
mişik ki, onlar bizim strateji neft 
infrastrukturumuza, o cümlədən 

kəmərlərə və Bakının Səngəçal 
qəsəbəsində ən böyük neft-qaz ter-
minalına hücum edəcəklər. Belə bir 
hadisə Ermənistanın bizə hücum 
etdiyi vaxt, iyul toqquşmaları zama-
nı Avropanın enerji təhlükəsizliyini 
təmin etməli olan qaz kəmərinin 
15 kilometrliyində baş vermişdi. 
Beləliklə, Azərbaycandan Avropaya 
və dünyaya neft-qaz təchizatını 
pozmaq Ermənistanın planları idi.

– Beləliklə, hazırda Sizin 
etdikləriniz bu cür təhdidlərə son 
qoymaq, iqtisadi maraqlarınızı 
müdafiə etmək üçündür?

– Xeyr, biz özümüzü müdafiə 
edirik. Bilirsiniz ki, bizim Bakıdan 
Aralıq dənizinə neft kəmərimiz 
2006-cı ildə istismara verilib və 
heç bir fasilə olmadan işləyir. Bizim 
Azərbaycandan Türkiyəyə qaz 
kəmərimiz 2007-ci ildə istisma-
ra verilib. Azərbaycanı avropalı 
istehlakçılarla birləşdirən böyük 
kəmərin yəqin ki, bir neçə aya, 
hətta daha tez açılması planlaş-
dırılır. Ona görə də, kəmər artıq 
qorunduğu halda, niyə biz kəməri 
qorumaq üçün müharibəyə başla-
malıyıq. Kəməri dayandırmaq və 
Azərbaycana iqtisadi ziyan vurmaq 
istəyən Ermənistandır.

- Siz Prezident Tram-
pın və onun administra-
siyasının münaqişə ilə 
bağlı söylədiklərindən 
məmnunsunuzmu? O, Türkiyəni 
tənqid edib. Açığı, o, hər iki 
tərəfi tənqid edib. O, ABŞ-dakı 
çox böyük erməni diasporunu öz 
tərəfinə çəkmək istəyir. Burada 
siyasi elementlər də var. Sizcə, 
ABŞ öz rolunun öhdəsindən 
yaxşı gəlir?

– Düşünürəm ki, Prezident 
Trampın münaqişənin həlli ilə 
bağlı gördüyü işlər beynəlxalq 
münasibətlərə tam uyğundur. Biz 
bununla bağlı onun mövqeyini, 
şəxsi fikirlərini tam dəstəkləyirik. 
Biz görürük ki, ABŞ-ın mövqeyi 
balanslaşdırılmışdır və bu, belə də 
olmalıdır. Çünki ABŞ vasitəçidir. 
Prezident Trampın Türkiyə ilə 
bağlı tənqidi fikirlərinə gəlincə, yeri 
gəlmişkən, mən bunu mətbuatda 
görməmişəm. Lakin onun fikirləri 
konstruktiv olub. ABŞ tərəf tutmur. 
Eləcə də digər həmsədrlər tərəf 
tutmamalıdırlar. Biz çox böyük 
erməni icmasının təkcə Amerikada 
deyil, həmçinin Fransa və Rusiya-
da daxili siyasətə təsirinin oldu-
ğunu, çoxlu lobbiçilik fəaliyyəti ilə 
məşğul olduğunu, indi Azərbaycan 
əleyhinə var gücü ilə fəaliyyət 
göstərdiyini və onların göstərə 
biləcəyi təzyiqin səviyyəsini başa 
düşürük. Lakin, eyni zamanda, 
Prezident Trampın açıq siyasəti 
burada - Azərbaycanda təkcə 
mənim tərəfimdən deyil, xalqımız 
tərəfindən də dəstəklənir.

– Cənab Prezident, Siz 
siyasəti bilirsiniz və hesab 
edirəm ki, Amerika siyasətini 
də bilirsiniz. On gündən son-
ra mühüm prezident seçkisi 
keçiriləcək. Vaşinqtondakı 
diplomatiyaya qarşı olan ovqatı 
müəyyən edərkən, Sizcə “bəlkə 
diplomatik uğur ola bilər” ideya-

sı Vaşinqtondakı siyasətçilərin 
ağlındadır və bunu nəzərə ala-
raq, prosesi irəli aparmaq üçün 
hər hansı motivasiyanı normal 
qəbul edirsiniz?

– Düşmənçiliyə son qoy-
maq üçün istənilən motivasiya 
bizim tərəfimizdən dəstəklənir. 
Düşünürəm ki, bu gün Vaşinqton-
dakı görüşün çox yaxşı nəticəsi 
onda ola bilər ki, Ermənistan sülh 
yolu ilə həllə sadiq olsun, bizə 
hücum etməyi dayandırsın və qo-
şunları geri çəkəcəyinə dair öhdəlik 
götürsün.

- Sizcə bu diplomatik cəhd 
ABŞ-da prezident seçkilərinə 
dair siyasət ilə əlaqəlidir?

- Mən bilmirəm. Hesab edirəm 
ki, Amerika seçiciləri səslərini 
Amerika üçün ən yaxşı nədir ya-
naşmaları və ehtimalları əsasında 
verəcəklər. Düşünmürəm ki, 
Qarabağ münaqişəsi amerikalıla-
rın narahat olduğu bir məsələdir. 
Ola bilsin onların əksəriyyəti, hətta 
bu haqda bilmirlər. Lakin, əlbəttə 
ki, Amerika super gücdür, o, bu 
münaqişənin həllində çox mühüm 
söz sahibidir. Bizim mövqeyimiz 
ondan ibarətdir ki, Amerika vasitəçi 
olaraq bitərəf olmağa davam 
etməlidir, yenə də və daha da çox 
hər iki tərəfi ortaq qərara yaxınlaş-
dırmağa çalışmalıdır.

- Növbəti iki dəqiqədə 
müsahibəni yekunlaşdıracağı-
mıza görə icazə verin, bununla 
bağlı bir söz deyim. Nəyə görə 

bu, Amerika Birləşmiş Ştatları-
nı maraqlandırmalıdır? Hesab 
edirəm Siz, çox güman ki, haqlı-
sınız. Amerikalıların əksəriyyəti 
Dağlıq Qarabağı xəritədə 
tapa bilməzlər. Lakin Sizin 
üzləşdiyiniz strateji məsələlər, 
siyasi, mədəni, demoqrafik 
məsələlər var. Əgər indi ABŞ 
insanları ilə danışsaydınız 
və desəydiniz ki, bağışlayın, 
bilirəm ki, Sizi qarşıda prezi-
dent seçkiləri gözləyir, beysbol 
üzrə final yarışları gözləyir, 
lakin Siz bu məsələyə də diqqət 
yetirməlisiniz. Siz onlara nə 
deyərdiniz və biz nəyə görə 
bu məsələ ilə maraqlanıb, onu 
nəzərdən keçirməliyik?

- Mən deyərdim ki, Azərbaycan 
həmişə Amerika Birləşmiş Ştat-
larının həqiqi tərəfdaşı olub. 
Biz beynəlxalq terrorçuluqla 
mübarizədə bir yerdəyik, biz 
Əfqanıstanda bir yerdəyik, biz hərbi 
qulluqçularımızı Əfqanıstanda 
saxlayırıq və bununla sülhməramlı 
əməliyyatlara öz töhfəmizi veri-
rik. Bizim gündəliyimizdə enerji 
təhlükəsizliyi kimi mühüm məsələ 
var. Amerika Birləşmiş Ştatları 
Azərbaycanın enerji təchizatı 
marşrutlarını şaxələndirmək 
səylərini həmişə dəstəkləmişdir. 
Amerika Birləşmiş Ştatlarının güclü 
dəstəyi ilə biz önəmli layihələri 
tamamlaya bilmişik. Azərbaycan 
və Amerika Birləşmiş Ştatlarının 
çox güclü tərəfdaşlıq münasibətləri 

var. Amerika Birləşmiş Ştatları 
Azərbaycanı dost hesab edir və 
biz həqiqətən də dostuq. Ona görə 
burada sülhün olması Amerika 
Birləşmiş Ştatlarının marağın-
dadır. Azərbaycan müstəqilliyini 
gücləndirərək müstəqillik yolunda 
irəliləməyə davam edir. Biz Avropa 
ilə Asiya arasında nəqliyyat, 
enerji qovşağında yerləşirik. Bizim 
siyasi önəmimiz artır. Buna görə 
Azərbaycan Birləşmiş Ştatlar üçün, 
Birləşmiş Ştatlar isə Azərbaycan 
üçün mühüm tərəfdaşdır.

- Beləliklə, Sizin ölkənizdə, 
regionunuzda sabitlik, siyasi, 
iqtisadi və sair nöqteyi-nəzərdən 
3-5 min mil məsafədə bizim üçün 
də yaxşı ola bilər.

- Bəli, Amerika super gücdür. 
Məsafənin heç bir fərqi yoxdur. 
Hesab edirəm ki, müasir, dünyəvi, 
dost müsəlman ölkəsi bizim 
dostlarımız üçün də böyük bir 
aktivdir. Müstəqilliyin lap ilk 
illərindən bəri Amerika Birləşmiş 
Ştatları həmişə Azərbaycanı 
dəstəkləmişdir. Sizə deyə 
bilərəm ki, bu gün bizim ikitərəfli 
əməkdaşlığımız bəlkə də, ən 
yüksək səviyyədədir. Ümid 
edirik ki, bu gün Vaşinqtondakı 
görüş Ermənistanı təcavüzü 
dayandırmağa, işğalı 
dayandırmağa inandırmaq üçün 
önəmli olacaqdır və sonra da 
torpağımıza sülh gələcəkdir.

- Bu müsahibənin 
əvvəlində dediyiniz kimi, 

Amerika Birləşmiş Ştatlarında 
Ermənistanı çox dəstəkləyirlər.

- Bəli.
- Orada xristian dininə, 

kilsələrə dəstək var. Diaspora 
görə uzun illər bundan öncə 
Türkiyənin onlara verdiyi cəzaya 
görə dəstək var. Siz bilirsiniz ki, 
Amerika Birləşmiş Ştatlarında 
ermənilərə qarşı yaxşı 
emosional münasibət var.

- Bəli, mən bunu bilirəm. 
Mən əvvəl də demişəm ki, biz 
bilirik, ölkələrin daxili siyasəti 
var və erməni lobbi təşkilatları 
fəaliyyət göstərir. Lakin beynəlxalq 
münasibətlərə aid məsələlərə 
baxdıqda prinsiplər olmalıdır. Bu 
emosiyalar, hisslər, xoş məramın 
digər ifadəsi, - bunlar fərqlidir, - 
ailədə nahar yeməyində ola bilər. 
Lakin beynəlxalq münasibətlərdə 
Azərbaycanın beynəlxalq 
səviyyədə tanınan və Ermənistan 
tərəfindən işğal olunmuş əraziləri 
var. İşğala son qoyulmalıdır. 
Amerikada, Fransada, Rusiyada 
yaşayan erməniləri, varlı insanları 
Dağlıq Qarabağdakı ermənilər, 
onların yoxsulluq içində necə 
yaşaması maraqlandırmır.

- Yəqin ki, bu məsələdə 
onlar Sizinlə razılaşmazlar, 
lakin bu normaldır. İki yekun 
sual. Gəlin prezident siyasətinə 
qayıdaq. Sabiq vitse-prezident 
Co Bayden 10 gün müddətində 
yeni seçilmiş prezident ola 
bilər. O, vitse-prezident olanda 
onunla hər hansı bir təmaslarınız 
olubmu? Sizin fikrinizcə, Bayden 
administrasiyası regionunuzdakı 
münaqişəyə necə münasibət 
göstərəcək?

- Bəli, mən vitse-prezident 
Baydenlə dörd il bundan əvvəl 
Vaşinqtonda Prezident Obama 
tərəfindən təşkil olunan Nüvə 
Sammitində görüşmüşəm. 
Mənim cənab Baydenlə ikitərəfli 
görüşüm olub. Mən onun 
regional məsələlərə dərindən 
cəlb olunduğunu gördüm. Biz 
ikitərəfli münasibətlərimizin bir çox 
məsələlərini, əlbəttə, o cümlədən 
Dağlıq Qarabağ münaqişəsinin 
nizamlanmasını da müzakirə 
etdik. Sizə deyə bilərəm ki, 
Obama administrasiyası Dağlıq 
Qarabağ məsələsində çox fəal 
idi. Buna görə mən əminəm ki, 
cənab Bayden və onu dəstəkləyən 
insanlar bu haqda yaxşı 
məlumatlıdırlar. Beləliklə, mənim 
onunla görüşümdən çox yaxşı 
xatirələrim var.

- Sizcə o, Sizin mövqeyinizi 
dəstəkləyəcək? Yoxsa o, 
Ermənistanı dəstəkləyəcək? Çox 
güman ki, o, müharibəyə qarşı 
çıxacaq. Yəqin ki, o, atəşkəs 
üçün, diplomatiya üçün çağırış 
edəcək. Sizcə, bu, normal 
yanaşma olacaq?

- Hesab edirəm, bizim 
müzakirə etdiklərimizi Amerikada, 
Fransada və Rusiyada erməni 
lobbi təşkilatlarını nəzərə alaraq 
Azərbaycan üçün ən yaxşı 
vəziyyət ondan ibarət olardı ki, bu 
üç ölkənin rəhbərləri münaqişə 
ilə bağlı bitərəf qalsınlar və tərəf 

tutmasınlar. Əslində, onların 
mandatı da onlardan bunu tələb 
edir. Onlar tərəf tutsalar, vasitəçi 
ola bilməzlər. Biz ABŞ-ın xarici 
siyasət komandasından gələcəkdə 
də bitərəf və obyektiv olmağı 
gözləyirik.

-Yekun olaraq, cənab 
Prezident, Sizin gələcək 
üçün proqnozunuz nədir? 
Mən regionunuzu, ölkənizi, 
Ermənistanı nəzərdə tuturam. 
Ötən əsrin 80-ci illərinin 
sonunda, 90-cı illərinin 
əvvəlində dəhşətli hadisələr 
baş vermişdi, 10 minlərlə 
insan qətlə yetirilmişdi. Bəs, 
indi necə? Əlavə on minlərlə 
insan öldürüləcək? Daha 
çox dağıntılar olacaq? Siz 
hadisələrin gələcək inkişafını 
necə görürsünüz?

- İndi nəyin baş verəcəyini 
proqnozlaşdırmaq çətindir. 
Bu, təkcə bizdən asılı deyil. 
Çünki müharibəni bir ölkə 
aparmır. Bu, birtərəfli proses 
deyil. Lakin mən sizə regionu 
necə görmək istədiyimi deyə 
bilərəm. Mən Cənubi Qafqaz 
regionunun dərindən inteqrasiya 
olunmasını, digər Cənubi Qafqaz 
ölkəsi olan Gürcüstanla strateji 
münasibətlərimizin gələcəkdə 
müəyyən vaxtda Azərbaycan və 
Ermənistan arasında münasibətlər 
üçün müəyyən mənada örnək ola 
bildiyini görmək istəyirəm. Çünki 
bütün müharibələr dayanır və sülh 
gəlir. Biz bilirik necə...

-Siz bu münaqişənin sülh 
yolu ilə nizamlanmasını mümkün 
hesab edirsiniz?

- Bəli, əlbəttə ki.
- Siz diplomatik cavabın 

tapılmasının mümkün olduğunu 
hesab edirsiniz?

- Mən tamamilə əminəm. 
Lakin bu Ermənistan tərəfinin 
iradəsindən asılı olacaqdır. 
İkinci Dünya müharibəsindən 
sonra nə baş verdi. Almaniya 
və Amerika Birləşmiş Ştatları 
biri-birilərini öldürürdülər. Sovet 
İttifaqı və Almaniya bir-birilərini 
öldürürdülər. On milyonlarla insan 
öldürülmüşdür. Lakin indi baxın, 
bu, artıq yaddaşda deyil. Bu, 
düşmənçiliyə təhrik etmir. Nəyə 
görə ermənilər və azərbaycanlılar 
Gürcüstanda, Rusiyada, 
Ukraynada, bir çox digər ölkələrdə 
birlikdə yaşadığı kimi, Dağlıq 
Qarabağ regionunda birlikdə 
yaşaya bilməzlər?

-Beləliklə, hər iki tərəfin 
hüquqlarını tanıyan sülh ola 
bilər?

- Bəli. Elədir ki, var. Bu, məntiqli 
baza əsasında, Azərbaycanın 
ərazi bütövlüyü çərçivəsində və 
Azərbaycanın erməni əhalisinin 
hüquq və maraqlarının tam 
müdafiəsi ilə olmalıdır. Hesab 
edirəm ki, bunu etmək mümkündür.

-Cənab Prezident, bu uzun 
müsahibəyə görə çox sağ olun. 
Əminəm ki, bu, nəinki təkcə 
məni, Amerika ictimaiyyətini də 
məlumatlandıracaq.

Azərbaycan pozulan haqq-ədaləti indi 
müzəffər ordumuzun gücü ilə bərpa edir
Azərbaycan pozulan haqq-ədaləti indi 
müzəffər ordumuzun gücü ilə bərpa edir
Azərbaycan Prezidenti, Ali Baş Komandan İlham Əliyev Azərbaycan həqiqətlərini 

dünyaya çatdırmaq üçün demək olar ki, hər gün aparıcı telekanallara və infor-
masiya agentliklərinə müsahibələr verir, ordumuzun cəbhə uğurları ilə bağlı 

özünün rəsmi “Twitter” səhifəsində xalqımıza sevinc, qürur hissi yaşadan xəbərlər 
çatdırır. Dövlətimizin başçısının oktyabrın 25-də Silahlı Qüvvələrimiz tərəfindən Zəngilan, 
Cəbrayıl, Qubadlı rayonlarının bir neçə kəndinin və Qubadlı şəhərinin işğalçılardan azad 
edilməsi ilə bağlı məlumatı bunun parlaq ifadəsidir. 

Beləliklə, Azərbaycan Ordusu hər gün cəbhədə irəlilədikcə və torpaqlarımız azad 
edildikcə düşmən tərəfin də tələb və təklifləri, başqa sözlə, sentyabrın 27-dən əvvəl 
danışıqlar masasında qoyulan məsələlər öz aktuallığını itirir. 

